
PERUTUSAN REKTOR

Assalamualaikum warahmatullahi wabarakatuh,
Salam Sejahtera dan Salam UiTM Dihatiku.

Segala puji bagi Allah SWT kerana dengan izin-Nya,
Majalah Digital Akademia UiTM Cawangan Johor, e-
DINAMIK Edisi 2025 dapat diterbitkan dengan jayanya.
Syabas dan tahniah diucapkan kepada seluruh sidang
editorial atas komitmen, ketekunan, dan dedikasi dalam
memastikan penerbitan ini terus menjadi wadah intelektual
yang bermakna.

Penerbitan e-DINAMIK bukan sahaja berfungsi sebagai medium dokumentasi hasil
penulisan ilmiah, kreatif dan penyelidikan, malah menjadi platform penting bagi
warga akademia untuk menyalurkan idea, pandangan, dan dapatan kajian dalam
pelbagai bidang. Edisi kali ini tampil lebih segar dengan isu-isu semasa yang
menyentuh pelbagai aspek global yang kian kompleks.

Saya percaya usaha ini mampu memperkukuh budaya penulisan akademik dalam
kalangan pensyarah serta menyemarakkan amalan perkongsian ilmu merentasi
sempadan disiplin. Melalui inisiatif ini juga, diharapkan lebih ramai pensyarah dan
penyelidik dapat melangkah ke tahap yang lebih tinggi dalam menghasilkan
penerbitan berimpak serta berindeks antarabangsa.

Sekalung penghargaan ditujukan kepada Timbalan Rektor (Penyelidikan dan
Jaringan Industri) bersama pasukan editorial yang sentiasa konsisten memastikan
kesinambungan penerbitan e-DINAMIK dari tahun ke tahun. Semoga majalah ini
terus menjadi sumber inspirasi, rujukan dan motivasi kepada seluruh warga UiTM
serta pembaca di luar sana.

Akhir kata, saya berharap e-DINAMIK 2025 ini akan terus menjadi medan ilmu yang
dinanti-nantikan setiap tahun. Semoga segala usaha ini diberkati dan memberi
manfaat buat semua.
Sekian, terima kasih.

Ww__—

PROFESOR MADYA DR. SAUNAH ZAINON
Menjalankan Fungsi Rektor

UiTM Cawangan Johor

Assalamualaikum warahmatullahi wabarakatuh dan Salam Sejahtera,

Alhamdulillah, setinggi-tinggi kesyukuran dipanjatkan ke hadrat
Allah SWT kerana dengan izin dan rahmat-Nya, penerbitan
Majalah Digital Akademia UiTM Cawangan Johor, e-DINAMIK
Edisi 2025 dapat direalisasikan.

Saya ingin merakamkan penghargaan yang tidak terhingga
kepada Yang Berusaha Prof. Madya Dr. Saunah Zainon, Rektor
UiTM Cawangan Johor, atas sokongan dan dorongan yang
berterusan dalam memperkasakan budaya penulisan serta

penerbitan akademik di UiTM Cawangan Johor. Sesungguhnya,
e-DINAMIK telah menjadi wahana penting untuk menyalurkan
idea, mengasah bakat serta mendokumentasikan pelbagai bentuk penulisan merangkumi
karya, kreatif, laporan aktiviti dan isu semasa yang berkaitandengan warga akademia.

Lebih daripada sekadar sebuah majalah digital, e-DINAMIK merupakan cerminan
kecemerlangan akademik UiTM Cawangan Johor, selain membuka ruang yang lebih luas
untuk mengetengahkan pencapaian, keterlibatan komuniti, serta perkembangan fakulti dan
jabatan di Kampus Segamat dan Kampus Pasir Gudang. Saya percaya usaha ini juga dapat
meningkatkan visibiliti universiti di persada negara mahupun antarabangsa.

Penerbitan ini tidak akan berjaya tanpa komitmen padu sidang editorial serta sumbangan para
penulis yang dengan ikhlas berkongsi masa, tenaga, dan ilmu demi menjayakan hasrat murni
ini. Saya amat berharap inisiatif sebegini dapat menyemarakkan lagi minat warga akademia
untuk terus berkarya serta menghasilkan penulisan bermutu tinggi yang memberi manfaat
kepada masyarakat.

Akhir kata, sekalung tahniah dan syabas kepada semua pihak yang terlibat dalam
menjayakan penerbitan e-DINAMIK Edisi 2025. Semoga usaha ini berterusan dan menjadi
sumber inspirasi kepada semua pembaca.

Sekian, terima kasih.

7~

DR. FARIDAH NAJUNA MISMAN
Timbalan Rektor (Penyelidikan & Jaringan Industri)
UiTM Cawangan Johor

PENDIDIKAN DAN KESEDARAN EKOLOGI: PEMACU
KELESTARIAN KOMUNITI ORANG ASLI

Mazni Mat Zin, Noorashiekin Khalid, Azyan Zafyrah Mohd Zahid

Kelestarian alam sekitar bergantung kepada ekosistem yang seimbang dan
berfungsi secara lestari. Namun, keseimbangan ini kian tergugat akibat pelbagai
aktiviti manusia. Komuniti Orang Asli, yang secara tradisi bergantung kepada
hutan, sungai dan tanah sebagai asas kelangsungan hidup, turut terdedah
kepada kesan tersebut. Pencemaran, degradasi hutan dan perubahan iklim
menjejaskan sumber air, makanan, ubatan tradisional serta ekonomi mereka.
Sehubungan itu, pendidikan dan kesedaran alam sekitar menjadi elemen penting
dalam membentuk pemikiran, sikap dan tindakan masyarakat ke arah

tanggungjawab bersama terhadap kelestarian alam.

Pendidikan alam sekitar telah diiktiraf sejak Sidang Kemuncak Bumi 1992
melalui Agenda 21 yang menekankan peranannya dalam membentuk
masyarakat lestari. Di Malaysia, ia dilaksanakan melalui kurikulum sekolah dan
diperluas ke peringkat universiti. Namun, kelestarian alam hanya dapat dicapai
dengan penglibatan aktif masyarakat, antaranya melalui amalan kitar semula,
gotong-royong dan kempen pengurangan plastik. Program seperti River of Life
dan Taman Rimba Komuniti membuktikan keberkesanan usaha ini dalam

meningkatkan kesedaran serta menghubungkan semula masyarakat dengan

alam semula jadi. Bagi komuniti Orang Asli, pendidikan alam sekitar tidak hanya

I berlaku dalam bilik darjah, tetapi juga melalui pengetahuan tradisional yang
diwarisi turun-temurun. Integrasi antara pengetahuan tradisional ini dengan
pendidikan ekologi moden mampu memperkukuh kesedaran lestari secara lebih

menyeluruh.

Namun begitu, usaha meningkatkan kesedaran ekologi dalam komuniti Orang Asli

berdepan pelbagai kekangan, termasuk akses pendidikan formal yang terhad, tahap

celik huruf yang berbeza, serta marginalisasi ekonomi yang menjejaskan penyertaan
mereka dalam program kelestarian arus perdana. Bagi mengatasi cabaran ini,
konsep kelestarian wajar diterapkan merentas kurikulum, manakala pembelajaran
berasaskan projek dan pengalaman lapangan perlu diperkukuh. Media digital turut
memainkan peranan penting melalui kempen kreatif yang lebih dekat dengan
generasi muda Orang Asli. Kerjasama pelbagai pihak, disertai dengan insentif dan
pengiktirafan, merupakan elemen penting untuk menggalakkan penglibatan aktif
komuniti Orang Asli dalam agenda kelestarian. Kearifan tempatan yang dimiliki

komuniti ini wajar digabungkan dengan pendekatan moden bagi memperkukuh daya

tahan serta menjamin masa depan yang lebih lestari.

RENUA N E K BUNS

Penulis bersama komuniti Orang Asli di kampung Simpang Arang, Gelang Patah,

dalam pemerkasaan komuniti berkaitan amalan pengurusan sisa.




